
S Dierlistäärbe isch schyynt s’umme

dr Laggs isch zrugg uff Baasel gschwumme

und wurd s Rauchverbott nit koo

no wäär dr Rauchlaggs au scho doo

Me hofft, zem Bottelion kööme e Huffe

vo unsere Junge z’Nacht zum suffe

doch s hään sich nur ganz weenig droffe

unsri Junge sinn halt, scho vyyl friener bsoffe

Z Birsfälde macht dr Haafe grach

das haltet d Schwoobe z Gränzach wach

mir gseen im Grach, halt s’tolle und scheene

das duet ihr Gschnurr guet iberdeene

Mi Maa dä kifft sufft und schloot

raubt Lyt us, stiilt, wenn s numme goht

äär isch kuum dehai, bringt allne stress

aber äär isch allewyyl no z’lieb fyr ins VBS

Z Paris deert het dä Sarkozy

e scheeni Frau, e gar e groossi

wye är, so faart bi uns, do stuuni

Au d SVP ganz ab uff bruuni

In Baasel gsehn myr e Schuggerwaage

däm derfsch Klaitiertransport saage

dr Grund derfyr kenne mir au

vorne sitze zwai Bulle und hinte e armi Sau

D Luzärner hään ganz unschiniert

irr Brueder Fritschi zruggeentfiert

myr hään s’Liecht abgmacht im Glaube

me wurd im dunggle dr Morin raube

Im Joggeli isch kurz nach däm Rääge

us Holland ney e Raase glääge

wieso findet jetzt kain am Zoll

my bitzeli Graas, us Holland toll?

Die Chance do in Katar phagg y

sait wild entschlosse sich dr Haki

jetzt kunnt d Mamme mit dr Anggeschnitte

anstatt em Dreyyraad, uff em  Kameel grytte

Mir zwai sin finanziell am Änd

und bitte um e glaini Spänd

e baar Myliaarde, vyyle Dangg

schliesslig sin mir au e Bangg

